
Skólastjórafélag Íslands

Efni: Umsögn Skólastjórafélags Íslands um drög að breytingu á viðmiðunarstundaskrá í aðalnámskrá grunnskóla

Skólastjórafélag Íslands leggst gegn þeim breytingum sem lagðar eru til í drögum að breytingu á viðmiðunarstundaskrá aðalnámskrár grunnskóla. Félagið telur þær alls ekki rétta leið til þess að bæta námsárangur nemenda í íslensku og náttúrugreinum og í raun ekki í anda stefnu um aukna einstaklingsmiðun í námi nemenda grunnskóla.
Þar sem þær breytingar sem drögin kveða á um munu verða til þess að val nemenda skerðist vill félagið vekja sérstaklega athygli á kafla 8.3 í Aðalnámskrá grunnskóla en þar segir m.a.: „Tilgangurinn með valfrelsi nemenda á unglingastigi er að hægt sé að laga námið sem mest að þörfum einstaklingsins og gera hverjum og einum kleift að leggja eigin áherslur í námi miðað við áhugasvið og framtíðaráform í samvinnu við foreldra, kennara og námsráðgjafa.“ Skerðing á valfrelsi nemenda er því alls ekki til þess ætluð að byggja undir aukna einstaklingsmiðun í námi nemenda. Til að ýta enn frekar undir aukna einstaklingsmiðun í námi segir ennfremur í kafla 8.3 um val og valgreinar: „Val í námi skal miða að skipulegum undirbúningi fyrir nám í framhaldsskóla og taka mið af undirbúningi fyrir bóknám, starfsmenntun, verknám og list- og tækninám. Í þessu skyni gefst nemendum kostur á að dýpka þekkingu sína á þeim námssviðum eða innan lögboðinna námsgreina. Einnig eiga nemendur að geta valið um viðfangsefni sem einkum miða að því að víkka sjóndeildarhring þeirra, stuðla að aukinni lífsfyllingu eða dýpka þekkingu, leikni og hæfni sína á tilteknum sviðum í samræmi við áhuga þeirra.“ Af þessu má sjá að það er ekkert sem kemur í veg fyrir að skólar geti mætt nemendum sínum með auknu vali á námi í íslensku eða í náttúrugreinum telji þeir þörf á því.
Drengir hafa átt undir högg að sækja í íslensku skólakerfi en talið er að aukið val í námi komi þeim til góða. Þá má einnig benda á að einn af þeim þáttum sem horft er sérstaklega til í ytra mati á skólastarfi er fjölbreytni í vali nemenda.

Skólastarf á Íslandi er fjölbreytt og margþætt og byggir í dag í auknum mæli á teymisvinnu kennara og samþættingu námsgreina. Því ætti að vera mun auðveldara en áður að auka við áherslur einstakra námsgreina þvert á skólastarf í samstarfi og samvinnu aðila skólasamfélagsins. Í þessu sambandi má benda á að höfundar skýrslu Evrópumiðstöðvarinnar (2017) benda á sjálfstæði skóla sem einn af styrkleikum íslenska skólakerfisins sem og aðalnámskrá sem beinlínis gerir ráð fyrir að skólar skipuleggi starf sitt, með eigin skólanámskrá, út frá hæfni nemenda og grunnþáttum menntunar. Með aukinni hæfnimiðun í kennslu og námi og samþættingu námsgreina ásamt verulega breyttum kennsluháttum virðist það því nokkur afturför að skilgreina eigi sérstaklega tímasetta aukningu í ákveðnum námsgreinum viðmiðunarstundaskrár.
Aukin miðstýring í íslensku skólakerfi er að mati Skólastjórafélags Íslands ekki rétta leiðin til að bæta námsárangur íslenskra grunnskólabarna.
Mikilvægt er að hafa það í huga að það er ekki tímamagn einstakra námsgreina sem hefur úrslitaáhrif á árangur nemenda í einstökum námsgreinum heldur innihald þeirra kennslustunda sem um ræðir. Þar skiptir sérfræðikunnátta kennara í námsgrein miklu máli hvað varðar faglega nálgun. Hverjir eru áhersluþættir einstakra námsgreina og hversu djúpt er farið í einstaka námsþætti skiptir máli og því ætti frekar að skoða hvað er verið að kenna og hvernig heldur en að horfa til aukningar á tímamagni. Þetta gildir örugglega um allar námsgreinar. Í þessu sambandi má sérstaklega benda á kennslu í náttúrufræði en bent hefur verið á í rannsóknum að slakt gengi nemenda í náttúrufræði sé ekki vegna skorts á kennslustundum í grunnskóla heldur frekar vegna skorts á fagmenntun grunnskólakennara í náttúrufræði. Því hafi kennarar sem taka að sér kennslu í náttúrufræði í grunnskólum ekki þann faglega bakgrunn sem sér til þess gerður að efla námsárangur nemenda í náttúrufæði.

Í þingsályktun um íslensku sem samþykkt var á alþingi 7. júní árið 2019 segir í kafla um kennaramenntun:  „að vægi íslensku verði aukið í almennu kennaranámi og áhersla lögð á að örva áhuga verðandi kennara á tungumálinu. Stuðlað verði að því að efla málkunnáttu þeirra og sköpunargleði til að byggja upp hæfni nemenda og stuðla að jákvæðu viðhorfi til íslenskunnar á öllum skólastigum.“ Þar að auki segir þar í kafla um starfsþróun kennara: „að stutt verði við starfsþróun og símenntun kennara í þeim tilgangi að efla lærdómssamfélag skólanna. Áhersla verði lögð á að auka hæfni kennara í íslensku og að þeir hafi tök á fjölbreyttum kennsluháttum til að kenna íslensku bæði sem móðurmál og sem annað mál.„
Skólastjórafélag Íslands tekur undir það sem þarna kemur fram. Vænlegri leiðir til að bæta árangur nemenda í íslensku og náttúrufræðigreinum væri að sinna því sem þarna kemur fram og auka möguleika kennara til stöðugrar og fjölbreyttrar menntunar og starfsþróunar. Áhersla verði lögð á að auka hæfni kennara í íslensku og þeir hafi tök á fjölbreyttum kennsluháttum til að kenna íslensku bæði sem móðurmál og annað mál. Útfæra þarf stoðkerfi sem styður við aðstæður og möguleika skóla til að hafa með höndum starfsþróun á vinnustað og við þátttöku háskóla í starfsþróun á vettvangi.

Aukið val nemenda í grunnskólastarfi á íslandi hefur framar öðru leitt til aukningar á námi nemenda í list- og verkgreinum auk lífsleikni, sem hefur um leið haft mikil og góð áhrif á styrkingu nemenda í grunnþáttum menntunar. Það eru einmitt grunnþættir menntunar: læsi, sjálfbærni, heilbrigði og velferð, lýðræði og mannréttindi, jafnrétti og sköpun sem eru til þess gerðir að efla árangur ásamt því að auka og dýpka kunnáttu og færni nemenda í einstökum námsgreinum. 
F.h. Skólamálanefndar Skólastjórafélags Íslands,

Þorsteinn Sæberg, formaður SÍ.

